Ölüm
Ölüm-orqanizmin həyat fəaliyyətinin tamamilə və geridönməyən dayanmasına deyilir.Ölüm yaranmış bütün canlı varlıqların,həyatın mütləq və qaçılmaz individual sonluğu olub,anoksiya ilə əlaqədar molekulyar və ultrastruktur səviyyələrdə oksidləşmə proseslərinin,bununla da maddələr mübadiləsinin kəskin şəkildə pozulması nəticəsində baş verir.Anoksiya zamanı toxumalarda aerob oksidləşmə qlikolitik-anaerob oksidləşmə ilə əvəz olunur,katabolik proseslər üstünlük təşkil edir.ATF-in miqdarı kəskin şəkildə azalır,ionların və elektronların nəql edilməsi tormozlanır,sərbəst radikallar əmələ gəlir.Hüceyrə membranının keçiriciliyi yüksəlir və pozulur,bütün bunlar isə hüceyrədaxili strukturların distrofiya və destruksiya şəklində morfoloji dəyişikliklərinə gətirib çıxarır.İlk əvvəl geridönən xarakterli olan bu dəyişikliklər az sonra geridönməz dəyişikliklərə keçir.
Ayrı-ayrı üzv və toxumaların anoksiyaya qarşı dözümlülük qabiliyyəti,yəni anoksiya şəraitində yaşama müddətləri bir-birindən fərqlənir.Məsələn,beyin qabığı üçün bu müddət 5-8 dəqiqə olduğu halda,sümük iliyi anoksiya şəraitində həyat qabiliyyətini 4 saata qədər,dəri,sümük,vətərlər və bəzi əzələlər 20-24 saata qədər və s.saxlaya bilirlər.
Bütün bunlarla əlaqədar ölümün konkret olaraq baş verdiyi dəqiq anı müəyyənləşdirmək qeyri-mümkündür.Zahirən yalnız ürək fəaliyyətinin və tənəffüs aktlarının dayanmasını müəyyənləşdirmək olar,baxmayaraq ki,bioloji nöqteyi-nəzərdən bu da hələ ölüm demək deyildir.Bədəndə erkən meyit əlamətlərinin meydana çıxması ölüm faktının konstatasiyası üçün mütləq və təkzibedilməz kriteriyalar sayıla bilər.Ona görə də patoloji-anatomik və məhkəmə-tibbi praktikada meyit əlamətləri inkişaf etməmiş,yəni ölümün baş verdiyi andan 2-3 saat tez müayinə olunmur.
Ölümün baş verməsi (ölmə),ölüm,onun səbəbləri və mexanizmi,ölümdən sonrakı dəyişiklikləri öyrənən elmə tanatologiya deyilir.Tanatologiya patoloji anatomiya və məhkəmə təbabəti elmlərinin bir şaxəsi və tərkib hissəsi hesab edilir.
Ölümün baş vermə səbəblərindən asılı olmayaraq ölümdən qabaq orqanizm bəzi patoloji vəziyyətlər keçirmiş olur ki,bunlara da predaqonal vəziyyət,aqoniya və klinik ölüm aiddirlər.Yalnız bundan sonra bioloji ölüm baş veiri.Bu vəziyyətlərə həyatın terminal mərhələsi də deyilir.
Predaqonal dövr mərkəzi sinir sisteminin fəaliyyətinin pozulması ilə xarakterizə olunur ki, bu da özünü tormozlanma,arterial təzyiqin kəskin aşağı düşməsi və ya müəyyən edilə bilməməsi,sianoz,avazıma ilə müşaiyət olunur.
Aqoniya ölmə prosesinin daha dərin pilləsi olub həyatla ölüm arasında mübarizənin sonuncu mərhələsini təşki edir.
Ürək fəaliyyəti dayandıqdan sonra aqonal dövr klinik ölümə keçir.Klinik ölüm həyatla ölüm arasında özünəməxsus keçid vəziyyətidir.
Bioloji ölüm orqanizmin fəaliyyətinin bir daha bərpa olumayan və geridönməyən dayanması olub,toxumalarda autolitik proseslərin başlanması deməkdir.

